
O‘ZBEKISTONDA ELEKTRON TIJORATNI RIVOJLANTIRISHNING HUDUDIY 
XUSUSIYATLARI VA IQTISODIY SAMARADORLIGINI OSHIRISH 

 
XASANOVA RUXSORA RASULJON QIZI 

Mustaqil tadqiqotchi 

Annotatsiya. Maqolada O‘zbekiston hududlarida elektron tijorat rivojlanishidagi tafovutlar va 
ularning iqtisodiy samaradorlikka ta’siri o‘rganilgan. Tadqiqot maqsadi — hududiy xususiyatlarni 
aniqlash va samaradorlikni oshirish yo‘nalishlarini asoslash. Statistik, qiyosiy va guruhlash usullari 
qo‘llanilgan. Natijalarga ko‘ra, hududlar elektron tijorat faolligi bo‘yicha uch guruhga ajraldi: yuqori 
(Toshkent shahri va viloyati), o‘rta (yirik viloyat markazlari) va past faollikdagi hududlar. Asosiy 
cheklovlar: “oxirgi mil” logistika xarajatlari, raqamli infratuzilma tafovuti va raqamli savodxonlik 
darajasi. Samaradorlikni oshirish uchun differensial hududiy siyosat, pickup-punktlar tarmog‘ini 
kengaytirish, onlayn to‘lovlarni rag‘batlantirish va mahalliy ishlab chiqaruvchilarni platformalarga 
jalb qilish taklif etiladi. 
Kalit so‘zlar: elektron tijorat, hududiy rivojlanish, raqamli iqtisodiyot, logistika, onlayn to‘lovlar, 
iqtisodiy samaradorlik, marketplace. 
 
Аннотация. В статье исследуются различия в развитии электронной коммерции в регионах 
Узбекистана и их влияние на экономическую эффективность. Цель исследования заключается 
в выявлении региональных особенностей и обосновании направлений повышения 
эффективности электронной коммерции. В исследовании применялись статистический, 
сравнительный и группировочный методы. По результатам исследования регионы были 
разделены на три группы по уровню активности в сфере электронной коммерции: регионы с 
высокой активностью (город Ташкент и Ташкентская область), со средней активностью 
(крупные областные центры) и с низкой активностью. К основным ограничениям относятся 
высокие затраты на логистику «последней мили», различия в уровне цифровой 
инфраструктуры и цифровой грамотности населения. Для повышения эффективности 
предлагаются дифференцированная региональная политика, расширение сети пунктов 
выдачи заказов, стимулирование использования онлайн-платежей и активное привлечение 
местных производителей к электронным торговым платформам. 
Ключевые слова: электронная коммерция, региональное развитие, цифровая экономика, 
логистика, онлайн-платежи, экономическая эффективность, маркетплейс. 
 
Abstract. This article examines disparities in the development of e-commerce across the regions of 
Uzbekistan and their impact on economic efficiency. The aim of the study is to identify regional 
characteristics and substantiate ways to improve e-commerce efficiency. Statistical, comparative, and 
grouping methods were employed in the research. The findings indicate that the regions can be 
divided into three groups according to their level of e-commerce activity: high activity (Tashkent city 
and Tashkent region), medium activity (major regional centers), and low activity regions. The main 
constraints include last-mile delivery costs, disparities in digital infrastructure, and the level of digital 
literacy. To improve efficiency, the study proposes differentiated regional policies, expansion of the 
pickup-point network, promotion of online payments, and greater integration of local producers into 
e-commerce platforms. 
Keywords: e-commerce, regional development, digital economy, logistics, online payments, economic 
efficiency, marketplace. 

 

KIRISH  
Raqamli iqtisodiyotni rivojlantirish O‘zbekiston iqtisodiy islohotlarining 

ustuvor yo‘nalishlaridan biridir. Elektron tijorat tadbirkorlik faolligini oshiradi, 

tranzaksiya xarajatlarini kamaytiradi, ichki bozorni kengaytiradi va eksport 
imkoniyatlarini yaratadi. Biroq hududlarning ijtimoiy-iqtisodiy darajasi, aholi 
zichligi, internet sifati va transport infratuzilmasi turlicha bo‘lgani sababli 
elektron tijorat hamma joyda bir xil sur’atda rivojlanmayapti. 

Sohani tartibga solishda “Elektron tijorat to‘g‘risida”gi qonun [7], raqamli 
iqtisodiyotga oid prezident farmon va qarorlari hamda “Raqamli O‘zbekiston – 
2030” strategiyasi asosiy me’yoriy asos hisoblanadi. Shunga qaramay, mavjud 
tadqiqotlarning aksariyati bozorni umumiy milliy darajada tahlil qiladi, hududiy 
kesimdagi farqlar va ularning iqtisodiy samaradorlikka ta’siri yetarlicha 
o‘rganilmagan [1],[2].  

 
ADABIYOTLAR SHARHI 
Elektron tijorat raqamli iqtisodiyotning jadal rivojlanayotgan 

yo‘nalishlaridan biri bo‘lib, uning iqtisodiy o‘sish, savdo hajmi, tadbirkorlik 
faolligi va iste’molchilar xulq-atvoriga ta’siri ko‘plab tadqiqotlarda o‘rganilgan. 
Ilmiy adabiyotlarda elektron tijoratning rivojlanishida raqamli infratuzilma, 
internetdan foydalanish imkoniyati, elektron to‘lovlar, logistika va aholining 
raqamli savodxonligi muhim omillar sifatida qayd etiladi. 

O‘zbekiston sharoitida elektron tijoratni rivojlantirish masalalari ham 
so‘nggi yillarda keng tadqiq etilmoqda. Biroq hududlar o‘rtasidagi elektron tijorat 
rivojlanish darajasidagi tafovutlar va ularning iqtisodiy samaradorlikka ta’siri 
yetarlicha kompleks o‘rganilmagan. Shu sababli hududiy statistik ma’lumotlar 
asosida elektron tijorat rivojlanishini baholash, hududlarni guruhlash va 
samaradorlikni oshirish yo‘nalishlarini aniqlash muhim ilmiy-amaliy ahamiyatga 
ega [2],[3]. 

 
METODLAR  
Maqolada miqdoriy va sifat usullarini birlashtirgan aralash dizaynda 

bajarildi. Tahlil O‘zbekiston Respublikasining barcha hududlari (Toshkent shahri, 
12 viloyat va Qoraqalpog‘iston Respublikasi) bo‘yicha olib borildi.   
2020–2025-yillar bo‘yicha O‘zbekiston Respublikasi Milliy statistika qo‘mitasi, 
Raqamli texnologiyalar vazirligi, Markaziy bankning to‘lov statistikasi, yirik 
marketplace va logistika operatorlarining ochiq hisobotlari hamda elektron 
tijoratni tartibga soluvchi me’yoriy-huquqiy hujjatlardan foydalanildi. 

Hududlarni baholashda quyidagi ko‘rsatkichlardan foydalanildi: 
• onlayn savdo hajmining chakana savdodagi ulushi va aholi jon boshiga 

onlayn savdo; 
• internet foydalanuvchilari va keng polosali internet qamrovi darajasi; 
• bank kartalari va onlayn to‘lovlardan foydalanish darajasi; 
• pickup-punktlar, omborlar va kuryerlik xizmatlari soni, yetkazib berish 

muddati va xarajati; 
• onlayn kanaldan foydalanuvchi tadbirkorlik subyektlari soni va ular 

yaratgan ish o‘rinlari [6]. 

Statistik va qiyosiy tahlil, ko‘rsatkichlar bo‘yicha hududlarni guruhlash 
(integral indeks asosida), SWOT-tahlil va ekspert baholash qo‘llanildi. Integral 
indeks ko‘rsatkichlarni me’yorlashtirish (min–max usuli) va o‘rtacha arifmetik 
qiymatini hisoblash orqali aniqlandi.  

 
TAHLIL VA NATIJALAR  
O‘zbekistonda elektron tijorat bozori so‘nggi yillarda jadal rivojlanib, savdo 

jarayonlarining raqamlashtirilishi, onlayn to‘lov tizimlarining kengayishi va 
internetdan foydalanish imkoniyatlarining ortishi bilan tavsiflanmoqda. Elektron 
tijoratda mahalliy va xorijiy platformalar faoliyat yuritib, Uzcard, Humo, Payme, 
Click kabi to‘lov vositalari keng qo‘llanilmoqda. 

Milliy statistika qo‘mitasining SIAT ma’lumotlariga ko‘ra, O‘zbekistonda 
elektron tijorat savdo hajmi 2020-yildagi 1 002,5 mlrd so‘mdan 2025-yilda  
31 551,9 mlrd so‘mga yetgan. Shu davrda internet tarmog‘iga ulangan abonentlar 
soni 19 981,0 ming nafardan 36 195,1 ming nafargacha oshgan.  

1-jadval 
O‘zbekistonda elektron tijorat va internet infratuzilmasining rivojlanish 

dinamikasi [4] 
Yil Elektron tijorat savdo hajmi, mlrd 

so‘m 
Internetga ulangan abonentlar, 

ming 
2020 1 002,5 19 981,0 
2021 5 978,7 22 987,2 
2022 10 886,8 26 723,6 
2023 13 263,8 30 061,0 
2024 15 211,5 32 138,7 
2025 31 551,9 36 195,1 

 

Manba: O‘zbekiston Respublikasi Milliy statistika qo‘mitasi, SIAT ma’lumotlari.  
 

1-jadval ma’lumotlari elektron tijorat savdo hajmining 2020–2025-yillarda 
keskin oshganini ko‘rsatadi. Ayniqsa, 2025-yilda elektron tijorat hajmi  
31 551,9 mlrd so‘mga yetib, 2024-yilga nisbatan qariyb 2,1 barobar ko‘paygan. 
Internet abonentlari sonining izchil ortib borishi esa elektron tijorat uchun zarur 
raqamli infratuzilmaning kengayayotganini ko‘rsatadi.  

Asosiy tendensiyalar: smartfon orqali xaridlarning ko‘payishi, bo‘lib to‘lash 
xizmatlarining kengayishi, ijtimoiy tarmoqlar orqali savdoning rivojlanishi va 
buyurtmalarni yetkazib berish hamda pickup-punktlar tarmog‘ining kengayishi 
elektron tijorat bozorining keyingi rivojlanish omillari sifatida namoyon 
bo‘lmoqda.[5] 

Integral indeks natijalariga ko‘ra, hududlar uch guruhga ajratildi (2-jadval). 
Qishloq joylarda ishonch muammosi, naqd to‘lovga moyillik, bank 

kartalaridan foydalanish darajasining pastligi va pickup-punktlarning kamligi 
onlayn xaridlarni cheklaydi. Shu bilan birga, qishloq xo‘jaligi mahsulotlari va 
hunarmandchilik buyumlarini onlayn sotish ushbu hududlar uchun yuqori 
salohiyatga ega. 

2-jadval 
Hududlarning elektron tijorat faolligi bo‘yicha guruhlanishi 

Guruh Hududlar Xarakterli belgilari 

Yuqori faollik Toshkent shahri,  
Toshkent viloyati 

Aholi zichligi, daromad va internet sifati 
yuqori; logistika rivojlangan; bozorning 

asosiy ulushi shu yerda 

O‘rta faollik Samarqand, Farg‘ona, 
Andijon, Namangan, Buxoro 

Shahar markazlarida yaxshi rivojlangan, 
tumanlarda cheklangan; yetkazib berish 

xarajatlari yuqoriroq 

Past faollik 

Qoraqalpog‘iston, 
Surxondaryo, Qashqadaryo, 

Sirdaryo, Jizzax, Xorazm, 
Navoiy (olis tumanlari) 

Masofalarning kattaligi, aholining tarqoqligi, 
raqamli savodxonlikning pastligi, yetkazib 

berishning qimmatligi 

 
Elektron tijorat imkoniyatlari hududlarning iqtisodiy ixtisosiga bog‘liq: 

Farg‘ona vodiysida hunarmandchilik va to‘qimachilik, Samarqand va Buxoroda 
turizm va hunarmandchilik, Xorazmda meva-sabzavot mahsulotlari, Toshkentda 
xizmatlar va chakana savdo yetakchilik qiladi. 

3-jadval 
Elektron tijorat samaradorligiga ta’sir etuvchi omillar 

Omil guruhi Kuchli tomonlar / 
imkoniyatlar Zaif tomonlar / tahdidlar 

Infratuzilma 4G/5G tarmoqlarining 
kengayishi 

Chekka hududlarda internet tezligi 
va qamrovi past 

Logistika Marketplace’larning o‘z yetkazib 
berish tarmoqlari 

“Oxirgi mil” xarajatlari yuqori, 
omborlar yetishmaydi 

Moliyaviy Mobil hamyonlar, QR-to‘lov, 
nasiya xizmatlari Qishloqda naqd to‘lovga moyillik 

Inson kapitali Yoshlar orasida raqamli faollik 
yuqori 

Tadbirkorlar va fermerlarning 
raqamli ko‘nikmalari past 

Institutsional Qonunchilik bazasi va davlat 
dasturlari 

Iste’molchi huquqlari himoyasi va 
ma’lumotlar xavfsizligi muammolari 

 
O‘zbekistonda elektron tijoratning hududlar bo‘yicha rivojlanish darajasi 

sezilarli farq qilishini ko‘rsatdi. Yuqori faollikdagi hududlarda bunga aholi 
zichligi, daromadlar, internet infratuzilmasi va logistika xizmatlarining 
rivojlanganligi sabab bo‘lmoqda. Past faollikdagi hududlarda esa asosiy 
muammolar yetkazib berish xarajatlarining yuqoriligi, pickup-punktlarning 
kamligi va raqamli savodxonlikning yetarli emasligi bilan bog‘liq. 

Elektron tijoratni hududiy ixtisoslashuv bilan uyg‘unlashtirish ham muhim 
ahamiyatga ega. Farg‘ona vodiysida hunarmandchilik va to‘qimachilik, 

Samarqand va Buxoroda turizm mahsulotlari, Xorazmda qishloq xo‘jaligi 
mahsulotlarini onlayn sotish imkoniyatlari yuqori. 

Shu sababli hududlarda logistika va pickup-punktlar tarmog‘ini kengaytirish, 
raqamli to‘lovlarni rivojlantirish, tadbirkorlarning raqamli ko‘nikmalarini 
oshirish va mahalliy ishlab chiqaruvchilarni marketplace platformalariga jalb 
qilish elektron tijorat samaradorligini oshirishning asosiy yo‘nalishlari 
hisoblanadi. Kelgusida hududiy panel ma’lumotlari asosida ekonometrik tahlil 
o‘tkazish tadqiqot natijalarining ilmiy asoslanganligini yanada oshiradi. 

Olingan natijalar elektron tijoratning hududiy rivojlanishi birinchi navbatda 
logistika va raqamli infratuzilma bilan belgilanishini ko‘rsatadi. Yuqori faollikdagi 
hududlarda bozor raqobat va xizmat sifati orqali o‘sadi, past faollikdagi 
hududlarda esa o‘sishning asosiy to‘sig‘i talab emas, balki yetkazib berish 
xarajatlari va ishonch omilidir. 

Samaradorlikni oshirish yo‘nalishlari: 
1) Logistika tizimini takomillashtirish. Hududiy ombor va tarqatish 

markazlarini ko‘paytirish, pochta bo‘limlari va mahalla markazlarini pickup-
punktga aylantirish, davlat-xususiy sheriklik asosida yetkazib berish tarmog‘ini 
kengaytirish. 

2) Raqamli infratuzilmani rivojlantirish. Chekka hududlarda internet tezligi 
va qamrovini oshirish, mobil ilovalarni mahalliy sharoitga moslashtirish. 

3) Onlayn to‘lovlarni kengaytirish. Bank kartalari, QR-to‘lovlar va mobil 
hamyonlardan foydalanishni rag‘batlantirish, to‘lov xavfsizligini ta’minlash. 

4) Raqamli savodxonlikni oshirish. Kichik biznes, fermerlar va hunarmandlar 
uchun onlayn savdo bo‘yicha o‘quv dasturlari, yoshlar va ayollar tadbirkorligini 
qo‘llab-quvvatlash. 

5) Mahalliy ishlab chiqaruvchilarni jalb qilish. “Hududda ishlab chiqarilgan” 
mahsulotlar uchun maxsus bo‘limlar, marketplace’larda imtiyozli komissiya 
shartlari. 

6) Eksport imkoniyatlarini kengaytirish. Trans-chegaraviy elektron tijoratni 
rivojlantirish, bojxona va sertifikatlash jarayonlarini soddalashtirish. 

7) Me’yoriy-huquqiy muhitni takomillashtirish. Soliq rejimini 
soddalashtirish, iste’molchi huquqlari va shaxsiy ma’lumotlar himoyasini 
kuchaytirish. 

8) Hududiy monitoring tizimini yaratish. Har bir hudud bo‘yicha 
ko‘rsatkichlarni muntazam kuzatib borish va qarorlarni shu asosda qabul qilish. 

Kelgusida hududlar bo‘yicha panel ma’lumotlari asosida ekonometrik 
modellar (masalan, regressiya tahlili) qurish va iste’molchilar o‘rtasida keng 
ko‘lamli so‘rov o‘tkazish maqsadga muvofiq. 

 
XULOSA 
O‘zbekistonda elektron tijorat jadal o‘sayotgan bo‘lsa-da, uning hududiy 

rivojlanishi notekis: Toshkent shahri va viloyati bozorda yetakchi, chekka 
hududlarda esa logistika, raqamli infratuzilma va raqamli ko‘nikmalar bilan 
bog‘liq cheklovlar saqlanib qolmoqda. Iqtisodiy samaradorlikni oshirish uchun 

hududlar xususiyatlarini hisobga olgan differensial yondashuv zarur: yirik 
markazlarda xizmat sifati va raqobatni kuchaytirish, past faollikdagi hududlarda 
infratuzilma, logistika va ta’limga e’tibor qaratish lozim. Natijada hududlararo 
tafovut kamayadi, mahalliy ishlab chiqaruvchilarning bozorga chiqishi 
osonlashadi va yangi ish o‘rinlari yaratiladi. 

